
ప్రథమాశ్వాసము








క. వననిధి తటాక దేవభ, వనములు పుణ్యదము లైనవాని ననుష్ఠిం

     చినచోనకాని యెఱుఁగరు చనుఁగాదె సరసకవిత సకలదిశలకున్.9

ఉ. కావున నాకు నొక్కకృతిఁ గైకొననిష్టము నీవు ప్రజ్ఞసం

     భావితకావ్యదక్షుఁడవు భవ్యమతిం ద్విజదేవనిర్మితం

     బై విలసిల్లు తంత్రము ప్రియంబునఁ జూచిన నందుఁ గర్ణసౌ

     ఖ్యావహ మై ప్రబంధరచనాశ్రయ మయ్యెడు మార్గ మూఁతఁగన్.
10

క. స్థాయిరసము శృంగారం, బైయలవడఁ గథలు నీతులై యెడనెడ రాఁ

     గేయూరబాహుచరితము, సేయుము నీ వాంధ్రభాష శిల్పము మెరయన్.
11

వ. అని పలికి బహుమానపూర్వకంబుగా నంబరాభరణాదివివిధపదార్థసహితంబుగాఁ

     దాంబూలం బిచ్చినం బుచ్చుకొని.
12

ఉ. బాలరసాలపుష్పవవపల్లవకోమలకావ్యకన్యకన్

     గూళల కిచ్చి యప్పడుపుఁగూడు భుజించుటకంటె సత్కవుల్

     హాలికు లైన నేమి మఱి యంతకు నాయతి లేనినాఁడు గౌ

     ద్దాలికు లైన నేమి నిజదారసుతోదరపోషణార్థమై.
13

క. అని తగనివాని దెస నా, మన మెప్పుడు రోయుఁ గొన మతిమజ్జనవ

     ర్ణనలకు మిగిలిన సుగుణుని, నినుఁబొంది మదీయకవిత నెగడుం బుడమిన్.
14

వ. కావున నీకుం గృతి యిచ్చెద నని యొడంబడి పురాతనాధునాతనకవినమస్కారం

     బుఁ గావించి వారియనుజ్ఞ వడసి భారతిం బ్రార్థించి పునఃపునఃప్రణామంబు లాచ

     రించి యగ్గుండనామాత్యువంశక్రమంబు జగత్ప్రసిద్ధం బైననుం గృతిలక్ష్మికి ముఖతి

     లకంబుగా రచియింతు నది యెట్లనిన-
15

సీ. జనపాలనుతసింహ చక్రవాలంబు సామంతనిర్మలరత్నమండనంబు

     రాజత్తురంగతరంగపయోనిధి భద్రేభమేఘనభస్థలంబు

     భూదేవదేవజాంబూనదాచలము వదాన్యకల్పకదేవతాపురంబు

     బహుకళాకర్పూరభాసికరండంబు సుజనముక్తాఫలశుక్తిచయము

గీ. చతురకాంతాప్రసూనవసంతవేళ, రసికవిటజనమధుకరారామలక్ష్మి

     మధురకవిరాజనవహంసమానసంబు, నాఁగఁ దనదుపురంబు వర్ణనలఁ దనరు.
16

వ. మఱియును.
17

సీ. పుష్పకనివహంబు భూమిపై నిలిచినయ ట్లంద మైనదేవాలయములు

     రూప్యాచలము బహురూపంబుల నటించు రమణ శోభిల్లు సౌధముల పెల్లు

		 ఈ పేజీలో చివరి మార్పు 4 సెప్టెంబరు 2021న 04:39కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

